
Ura eskubide dela ez dute onartu azkenean Mexikon 

Oinarrizko eskubide gisa onartzeko eskariek ez dute nahi adina indar izan Uraren Munduko Foroan.

erredakzioa - DONOSTIA 

14.000 lagun baino gehiago elkartu dira, mundu osokoak, hilaren 16tik 22ra. Euskal Herrian gaua zela bukatu zen, asteartean, Mexikon Uraren IV. Foroa, berritasun handirik gabe. Ura eskubide oinarrizkotzat jotzeko eskatu zuten hainbat eragilek, eta baita ofizialaren parean egin den foro alternatiboko parte-hartzaileek ere. Baina alferrik, ez dira ados jarri. Amaierako deklarazioan ez du jartzen ura oinarrizko eskubidea denik. Aitortzen da ura ez dela «merkantzia» hutsa, eta balio «sozial eta ekologiko» bereziak onartzen zaizkio. Baina hortik aurrerako urratsik ez da egin. 

Parte hartu duten 140 herrialdeetako ministroek onartutako deklarazio adostuarekin batera, bi idatzi egin zituzten publiko asteartean; bat Europako Batasunarena, eta bestea Kubak, Boliviak eta Venezuelak elkarlanean egina. Herrialde horiek guztiak, hain justu, bileran ura oinarrizko eskubide gisa aldarrikatzeko presioa egiten saiatu dira, baina ez dute nahi adinako indarra izan. Frantzia eta Mexiko izan dira, kontra egin dutenen artean, herrialderik boteretsuenak. 

Neurriz kontsumitzeko deia 

Foroa amaitzearekin bat, ura neurriz kontsumitzeko deia egin zuten. Denok edateko ur garbia esku-eskura izatea lortu behar dela gogorarazi zuten, eta uraren kudeaketaren inguruan foroan landu diren ideia eta proposamenak ekarri zituzten gogora. 

Tokiko agintariekin biltzar aparteko bat egin dute, eta legegileekin eta gazteekin beste bana. Guztiek izan dute uraren kudeaketaren inguruan gogoeta egiteko aukera. Eskubidea dela aldarrikatu gabe. 

bryan hirsch - Konpainien kontrolerako internazionaleko eleduna 

«Uraren Munduko Foroa, publizitate ariketa hutsala izan da, mamirik gabekoa»
 edu lartzanguren - DONOSTIA 

Bryan Hirsch CAI Corporate Accountability International (Konpainien Kontrolerako Internazionala) taldeko eleduna da. Erakunde horrek hasitako kanpaina baten ondorioz onartu zen iaz Tabakoaren Aurkako Nazioarteko Ituna. Orain uraren industriaren pribatizazio asmoen kontra ari dira borrokan. Mexikon izan da egunotan, Uraren Munduko Foroaren inguruan antolaturiko foro alternatiboan. 
Uraren Munduko Foroaren amaiera aldarrikapenak ez du jaso ura giza eskubidea dela. Garaipena da uraren pribatizazioa bultzatzen duten konpainientzat? 

Horrek erakusten du konpainiek duten ahalmena gobernuak eta politikariak estutzeko. Era berean, ikusi behar da Uraren Munduko Foroak ez duela zilegitasunik uraren inguruko politika publikoak erabakitzeko. Horren inguruko erabakiak demokratikoki eta jendaurrean egin behar dira. Herritarrek zeresana izan behar dute. Uraren Munduko Foroa uraren industria pribatuak antolatu du, eta irudi kanpaina handi baten bidez saiatu dira foroa gobernuen arteko edo Nazio Batuen Erakundeko ekimena balitz bezala aurkezten. 
Porrota izan da al ura eskubidea dela defendatzen duzuenentzat? 

Inork ez zuen espero foro horretan ura giza eskubide dela esatea. Gainera, Uraren Munduko Foroa publizitate ariketa hutsala izan da, mamirik gabekoa. 

Beraz, egongo da aukera beste erakundeetan, NBEn kasu, gaia berriz mahaiaren gainean jartzeko? 

Zalantzarik gabe. Ezinbestekoa da, nazioarteko itun bat bultzatzea ura giza eskubide gisa babesteko. Bi gauza saihestu beharko ditugu: alde batetik ezin diegu utzi konpainia multinazionalei eta nazioarteko finantza erakundeei MME Munduko Merkataritza Erakundea, kasu jendeak ura izateko duen eskubidean esku hartzen. Horrez gain, ur politikak ur industriaren interesen menpe erortzea saihestu behar dugu. 

Zure erakundeak bultzatu zuen iaz NBEk onarturiko Tabakoaren Aurkako Itun Esparrua. Herritarren osasuna konpainien interesen aurretik daudela onartzea lortu zenuten orduan. Bide beretik joko duzue uraren aferarekin? 

Bai. Tabakoaren Aurkako Ituna lege bilakatu zen iaz nazioartean. Sekulako arrakasta izan zen guretzat. Aurrekari garrantzitsua ezarri du. Tabako konpainiei osasun politiketan esku hartzea galarazten die itunak. Halako hitzarmenak behar ditugu orain Coca-Cola edo Suez konpainiei ur politika manipulatzea galarazteko. Horretarako, Nazio Batuen Erakundea izango da foro egokia, Uraren Munduko Foroa ez delako inoiz izango ur politikarentzat Osasuneko Mundu Erakundea tabakoaren itunerako izan zena. 

Mexikoko foro alternatiboan zer gai jorratu dituzue? 

Eskubidearen gaiaz gain, ura botiletan saltzen duen industriaren afera landu dugu. Konpainien publizitatearen ondorioz, AEBetan, esaterako, populazioaren erdiak edaten du botilako ura, eta sei pertsonatik batek botilako ura soilik edaten du, botilako ura askoz garestiagoa eta gehienetan kalitate txarragokoa izan arren. Oso adibide ona da konpainien uraren gaineko kontrola zelakoa den ikusteko. 

